
Liewe Here,

Hulle is seker nou al op die Londonse lughawe, op wag vir hullevlug huistoe. U weet, toe hulle uit die kamer is, is die kamer kompleet soos ’n dooie – so sonder siel of lewe. Gelukkig dat Celia sommer dadelik begin nesskrop het daar gisteraand.

Ek skrywe net eintlik om aan U uit my hart dankie te sê vir die afgelope hoë-spannings maand. Ek wonder of ons al so ’n tyd beleef het? U sal onthou dat ten spyte van al my beplanning en die voorafvoorbereidings vir die troue, hoe die aktiwiteite vermeerder het na Lize-hulle se aankoms op daardie sonskyn herfssondag. Ek onthou tog die uitbundige vreugde om hulle hier te hê. Kan U onthou hoe ek met kleinman kaalvoet op die grasperk uitgeloop het en hoe hoog hy sy voete opgetel het?

Onthou U daardie ontsettende eerste week met al die mense wat gekom het vir die troue? Al die harde werk om die tafels en stoele en die tafeldoeke aan die hande te kry. Onthou U die laaste dae voor die troue om die tafels gedek te kry en die krisis met die breekware? Tog wonderbaarlik hoe U in elke ding vir ons gehelp het. Ek onthou Here en sê i stilte dankie.

Almal sê die troue was wonderlik. Die saal het besonders gelyk met die honderde bottels met palmiete en kerse en die envoudige lelies. Dit was wonderlik en oorvloedig. Die swartwoudkoek was hemels. Hulle is toe gelukkig getroud – dankie Here. Die opruiming na die tyd was nogal ’n storie Here, want dit was die volgende oggend kerk – en hoe sou U nou voel as ons die saal net so gelos het? Gelukkig het so baie mense gehelp dat ons darem voor twaalf by die huis was.

Ek vra om verskoning dat ons nie daardie volgende Sondag in die kerk was nie. U moet nie sleg dink nie – ons moes eers die familie wegsien. Eers een van Malan-hulle se familie wat hier by die Kennedy’s geslaap het – na ontbyt is hulle weg. Daarna het Antoon-hulle en Celia-hulle van die liewe Jenesse af gekom en ge-eet en gery. Dit was lekker om hulle almal te sien. Pa en Ma is sommer saam met hulle weg. Toe Henry en Marie. En hulle het nogal leker gekuier totdat hulle weg is so tussen 10 en 11. Dankie Here dat ons hulle almal versadig op die pad kon stuur.
Here, wat van die lekker vakansie wat die kinders kon hê? Die twee weke reis met die Venture af Kaap toe? Die kuier by die familie langs die pad, die draai by die kunstefees, die uitrus by die Stilbaai huis, die twee dae in die Kaap en die lang-lang reis terug. U weet mos hoe bekommer oor hulle veiligheid op pad ons was, maar dit was natuurlik nie nodig nie, omdat U tog in beheer was. Here , wanneer sal ek tog geloof hê om sulke dinge aan U toe te vertrou en nie daaroor te bekommer nie?

Here, onthou U daardie donker eerste week na die troue? Ek praat nie van die opruimingswerk nie. Ek praat van die donker tyd in Ronel se gemoed oor die onenigheid wat onder die vrouens was oor die onthaal. Ons weet nou nognie wat gebeur het nie – maar dit was iets leliks. Diebeste wat ons kon maak was om nog ongeveer R2000 te vind om almal te probeer betaal wat gehelp het. Maar U weet dit was ook nie die regte ding nie want party het half verontwaardig die geldjies terugegee. Tog het dit ons van die bergtop afgedruk tot in die diepvallei. Maar dankie dat dit ook verbygegaan het.

Die laaste week was netso dol maar baie lekker. Lize-hulle het net ’n energie gehad wat my uitput. Na die wonderlike huiskonsert wat Celia vir hulle gereël het is hulle toe mos eers Warmbad toe met dieVenture. (Weer stres ek – ekskuus Here!). Daarna ’n dag stad toe terwyl Merlijn by Ronelagterbly. Totgisteraand dat ons hulle lughawe toe neem. Dankie dat U tot onderneem het dat hulle 70 Kg bagasie, selfs met die motorfietsie, sonder slag of stoot deur British Air aanvaar is. Dankie dat U gereël het dat Ivan en Carina en OumaBotha hulle ook kom afsien het op Jan Smuts. Maar Here – die terugry was nie lekker nie – alles was so doner en somber en die 3 vroue se oë was dikgehuil. Die ergste is dat ons nou nie eers ’n doelwit het waarvoor ons ons kan klaarmaak om hulle te besoek nie. U weet my geldsake is nou benard. Vat maar daai R15000 rekening van die Universiteit!
Malan-hulle het ’n mooi plek wat U voorsien het. Dankie Here. Hulle is goed ingerig en hulle lyk gelukkig. Ek vra U asseblief om mooi na hulle te kyk. Ek wil so graag hê dat hulle U moet dien. Hulle sal seker maar lekker swaarkry die eerste paar jare. Maar Heer – as U by hulle staan sal dit goed gaan.

Heer, nou bly nog net ons 4 oor en Celia begin al hoe meer op eie bene staan. Daar gaan soveel nuwe deure vir haar oop saammet Jaco. HouU hand van beskerming asseblief oor haar. Dankie ook vir Johannes – dat hy begin ontluik as’n jongman. Dankie vir sy gawes en talente.Help homasseblief met sy opleiding Here – maar bo alles dat hy ’n man van God sal wees.

Ek weet ek moet nou weer vorentoe begin kyk  O Here! Ek en Ronel raak ook nou ouer en ek weet ons moet bietjie koersaanpasings  maak vir die toekoms. Daarom bid ek op hierdie more vir U leiding – terwyl ek met ’n hart wat wil bars van dankbaarheid voor U kom. Ek het U lief Here!
Groete,

Kallie

